
ADABIY TA’LIMDA BADIIY 
MATNLAR ORQALI O‘QISH 
KOMPETENSIYALARINI 
TAKOMILLASHTIRISH 
METODIKASI
Abdujabborova Nilufar Rustamjon qizi
Namangan davlat pedagogika instituti, ijtimoiy fanlar fakulteti,
o‘zbek tili va adabiyoti yo‘nalishi talabasi

Ilmiy rahbar: R. T. Tillayeva 
Namangan davlat pedagogika institute dotsenti, pedagogika fanlari doktori (DSc)

Annotatsiya: Maqolada adabiy ta’limda badiiy matnlar orqali o‘qish kompetensiyalarini rivojlantirish masalasi ko‘rib 
chiqiladi. O‘qish matn bilan chuqur muloqot va mustaqil fikrni shakllantirish jarayoni sifatida talqin etiladi. Badiiy asarlarning 
o‘qish kompetensiyalarini takomillashtirishdagi o‘rni asoslanadi hamda samarali metodik yondashuvlar tahlil qilinadi.

Kalit so‘zlar: badiiy matn, o‘qish kompetensiyasi, adabiy ta’lim, tanqidiy fikrlash, interaktiv metodlar, empatiya, adabiy 
tahlil.
Abstract: The article examines the development of students’ reading competencies through literary texts in literary edu-
cation. Reading is interpreted as a process of deep interaction with the text and the formation of independent judgment. 
The role of literary works in improving reading competencies is substantiated, and effective methodological approaches 
are analyzed.

Key words: literary text, reading competence, literary education, critical thinking, interactive methods, empathy, literary 
analysis.
Аннотация: В статье рассматривается развитие компетенций чтения учащихся средствами художественных тек-
стов в литературном образовании. Чтение трактуется как глубокое взаимодействие с текстом и формирование 
собственного мнения. Обосновывается роль художественных произведений, а также анализируются эффек-
тивные методические подходы.

Ключевые слова: художественный текст, компетенция чтения, литературное образование, критическое мыш-
ление, интерактивные методы, эмпатия, литературный анализ.

KIRISH
Zamonaviy ta’lim tizimida o‘qish kompetensiyasini rivojlantirish o‘quvchilarning funksional savodxonligi, 

tanqidiy tafakkuri va mustaqil bilim olish qobiliyatini shakllantirishning muhim sharti hisoblanadi. Ayniqsa, adabiy 
ta’lim jarayonida badiiy matnlar orqali o‘qish ko‘nikmalarini takomillashtirish alohida ahamiyat kasb etadi. Badiiy 
asar o‘quvchiga nafaqat axborot, balki estetik, emotsional va ma’naviy ta’sir ham ko‘rsatadi. U tilning nafaqat 
leksik va grammatik, balki uslubiy, madaniy hamda falsafiy qatlamlarini ham ochib beradi. Amaliyotda esa 
ko‘plab o‘quvchilar matnni yuzaki o‘qib, uning chuqur ma’nosini anglay olmasligi, mustaqil tahlil qilishda qiyna
lishi kuzatilmoqda. Bu holat o‘qish kompetensiyasini tizimli va maqsadli rivojlantirish zarurligini ko‘rsatadi.

O‘qish – yozilgan matn bilan tanishish, uni tushunish va o‘zlashtirishga qaratilgan nutqiy faoliyatning bir 
turi bo‘lib, shaxslararo kommunikativ faoliyat sohasiga daxldor. U matnda turli shakllar yordamida ifodalangan 
ma’lumotlarni o‘zlashtirish ko‘nikmasini shakllantiradi va bu, o‘z navbatida, inson faoliyatining har qanday turida 
tildan erkin hamda samarali foydalanish imkoniyatini beradi.

O‘qish muloqot shakllaridan biri sifatida til o‘rganish jarayonining asosi hisoblanadi. Zamonaviy peda-
gogikada o‘qish nafaqat axborot olish vositasi, balki shaxsning tafakkurini, emotsional dunyosini va dunyoqa-
rashini shakllantiruvchi murakkab jarayon sifatida qaraladi. Badiiy matnlar o‘qish malakalarini rivojlantirishda 
alohida o‘rin tutadi. Ular o‘quvchiga yuksak adabiy tilni, ma’naviy boylikni va hayotiy tajribani o‘rgatadi. Badiiy 
asar orqali o‘quvchi nafaqat tilning grammatik va leksik qatlamlarini, balki uning estetik, uslubiy va madaniy 
jihatlarini ham o‘zlashtiradi. Adabiyot darsi shunday jarayonga aylanadiki, unda o‘quvchi matn bilan “suhbat-
lashadi”, uning ichki ma’nolarini ochadi hamda o‘z his-tuyg‘ulari va tajribasi bilan solishtiradi. Shu bois adabiy 

ta’limda badiiy matnlardan samarali foydalanish o‘qish kompetensiyasini chuqurlashtirishning muhim yo‘nalishi 
hisoblanadi.

MAVZUGA OID ADABIYOTLAR SHARHI
O‘qish kompetensiyasi til o‘rganishning asosiy va muhim vazifalaridan biri bo‘lib, o‘quvchilarning matnni 

tushunish, tahlil qilish, baholash va undan o‘z maqsadlari yo‘lida foydalanish qobiliyatlarini o‘z ichiga oladi. 
Bu kompetensiyaning rivojlanishi tilni mukammal o‘zlashtirishning boshlang‘ich bosqichi hisoblanadi. Respub-
likamiz olimlari ushbu yo‘nalishda jiddiy izlanishlar olib borganlar va ularning ishlari adabiyot o‘qitish metodika
sining nazariy-amaliy asoslarini tashkil etadi.

Professor Q. Yo‘ldoshev badiiy asar tahlilining nazariy-metodik masalalari ustida ko‘p yillik izlanishlar 
olib borgan va  “Badiiy tahlil asoslari”  kitobini yaratgan. Ushbu asarda tahlil turlari, yo‘nalishlari, tamoyillari 
hamda tahlilga qo‘yiladigan talablar tizimi ishlab chiqilgan. Olimning qarashlari respublika ta’lim muassasa
larida adabiyot o‘qitishning yangi bosqichga ko‘tarilishiga turtki bergan. U badiiy asar tahlilini shaxs va millat 
ma’naviyatini shakllantirish omili sifatida alohida ta’kidlaydi. Yo‘ldoshevning fikricha, tahlil faqat matnning tashqi 
qatlamini ochish emas, balki uning ichki ma’naviy-estetik mohiyatini anglash jarayonidir. Shu bois o‘qituvchi 
o‘quvchini matn bilan “suhbatlashishga”, uning qahramonlari, g‘oyalari va badiiy vositalari ustida o‘ylashga 
undashi lozim [2; 9].

B. To‘xliyev “Adabiyot o‘qitish metodikasi” nomli o‘quv qo‘llanmasida adabiyot darsida matn bilan ishlash-
ning turli usullarini ko‘rsatib bergan. U badiiy asarlarni sharhlab o‘rganishning tarixiy tajribasi, amaliyoti va 
zamonaviy texnologiyalariga keng o‘rin ajratgan. Uning ishlarida o‘quvchining matn bilan mustaqil ishlashi, tahlil 
qilishi va baholashi muhim pedagogik vazifa sifatida qo‘yiladi. To‘xliyev ta’kidlaydiki, adabiyot darsi o‘quvchini 
faqat axborot bilan ta’minlamasligi, balki uni o‘ylashga, his qilishga va o‘z munosabatini bildirishga undashi 
kerak. Buning uchun matn ustida bosqichma-bosqich ishlash, savol-javob, munozara va ijodiy topshiriqlar 
muhim ahamiyatga ega [5; 6; 8]. 

M. Mirqosimova o‘quvchilarda adabiy tahlil malakasini shakllantirish va takomillashtirish asoslarini 
o‘z monografiyasida batafsil yoritgan. U adabiy tahlilning bosqichma-bosqich rivojlantirilishi, o‘quvchining 
mustaqil fikrlash qobiliyatini oshirish yo‘llarini ko‘rsatib bergan. Mirqosimovaning yondashuviga ko‘ra, adabiy 
tahlil malakasi birdaniga shakllanmaydi, balki o‘qituvchi tomonidan tizimli yo‘naltirilgan ish natijasida rivojla-
nadi. O‘quvchi avval matnning syujeti va qahramonlari bilan tanishadi, keyin badiiy vositalarni hamda g‘oyaviy 
mazmunni ochishga o‘tadi va nihoyat o‘z mustaqil xulosasini shakllantiradi. Bu jarayon o‘qish kompetensiyasi-
ning muhim tarkibiy qismi hisoblanadi [10].

Q. Husanboyeva va R. Niyozmetova ham adabiyot o‘qitish metodikasiga oid ishlarida o‘qish ko‘nikma-
larini rivojlantirish, matnni chuqur anglash va ijodiy yondashuv masalalariga to‘xtalganlar. Ularning tadqiqot-
larida o‘quvchining matn bilan ishlashda faol ishtiroki, o‘z fikrini asoslash hamda boshqalarning nuqtai nazarini 
tinglash ko‘nikmalari alohida ta’kidlanadi. Bu yondashuvlar o‘qish kompetensiyasini nafaqat bilish, balki uni 
amaliy qo‘llash darajasiga ko‘tarishga xizmat qiladi [7]. 

Taniqli metodist Safo Matjonovning fikricha, badiiy asarni o‘qish o‘zicha hali hech narsani anglatmaydi. 
Eng muhimi – nimani o‘qish va o‘qilgan matnni qanday tushunishdir. Demak, kitobxonlik o‘qilgan kitoblar soni 
bilan belgilanmaydi, balki uni tushunib o‘qish, ya’ni maqsadli o‘qish bilan belgilanadi. Badiiy asarni o‘qiganda 
o‘quvchidagi loqaydlik faol munosabatga almashinadi: u ruhlanadi, g‘azablanadi, iztirob chekadi, chunki asar 
qalb dardi tufayli yaratilgan va bu dard o‘quvchini befarq qoldirmaydi. Bu qarash o‘qish kompetensiyasining 
mohiyatini aniq ochib beradi: o‘qish faol, ongli, emotsional va tanqidiy jarayon bo‘lishi kerak [3].

Xorijiy manbalarda ham o‘qish faoliyati til o‘rgatishning asosiy turlaridan biri sifatida keng o‘rganilgan.
E. Azimov va A. Shchukin metodik atamalar lug‘atida o‘qishning nazariy va amaliy jihatlarini yoritib, uning 

semantik mohiyatini ochib berganlar. Ular o‘qishni til materialini o‘zlashtirish, axborot olish hamda tafakkurni 
rivojlantirish vositasi sifatida ta’riflaydilar. Shuningdek, adabiyotshunoslikda badiiy matnni tahlil qilishning turli 
maktablari mavjud bo‘lib, ular matnning tuzilishi, ma’no qatlamlari va o‘quvchi bilan muloqotini turlicha talqin 
etadilar [1; 4].

TADQIQOT METODOLOGIYASI
Tadqiqotda nazariy tahlil, qiyosiy-taqqoslash, pedagogik kuzatuv va umumlashtirish usullaridan foydala-

nildi. Avvalo, o‘qish kompetensiyasi hamda badiiy matn bilan ishlashga oid mahalliy va xorijiy ilmiy manbalar 
o‘rganildi. So‘ngra adabiyot darslarida qo‘llaniladigan interfaol, kognitiv va kommunikativ metodlar tizim-
lashtirildi. Metodikaning amaliy qismi sifatida matnni tushunish, tahlil qilish, baholash hamda undan xulosa 
chiqarish bosqichlariga asoslangan yondashuv ishlab chiqildi. Metodika ma’lum bir maqsadga erishish uchun 
qo‘llaniladigan usullar, texnikalar va yondashuvlar majmuasidir. U aniq bosqichlar va tartiblarni belgilaydi. 

Shu sababli metodika maqsadga yo‘naltirilgan, tizimli, amaliy, moslashuvchan hamda samarali bo‘lishi lozim. 
O‘qish kompetensiyalarini takomillashtirish metodikasi o‘quvchilarning matnni tushunish, tahlil qilish, baholash 
va undan o‘z maqsadlari yo‘lida foydalanish qobiliyatini rivojlantirishga qaratilgan. Mazkur yondashuv o‘qish 
savodxonligi hamda tanqidiy fikrlash qobiliyatlarini rivojlantirishga xizmat qiladi. Metodika o‘quvchilarning yosh 
xususiyatlari, matnning murakkabligi va dars maqsadiga qarab moslashtirilishi mumkin. 

Asosiy e’tibor o‘quvchining matn bilan faol munosabatiga qaratildi. Bu jarayonda matnni savollar berish, 
muhokama qilish va mustaqil xulosa chiqarish orqali o‘qish nazarda tutiladi. O‘qish strategiyalarini, ya’ni diqqat 
bilan o‘qish, asosiy fikrni ajratish, kontekstdan ma’noni anglash hamda matnni qismlarga bo‘lib tahlil qilish 
ko‘nikmalarini shakllantirish muhim o‘rin tutadi. Badiiy matnning estetik va emotsional qatlamlarini his qilish 
orqali empatiya hamda madaniy anglash ko‘nikmalari ham rivojlantiriladi. O‘qituvchi bu jarayonda yo‘nalti-
ruvchi, rag‘batlantiruvchi va baholovchi vazifasini bajaradi, biroq asosiy faoliyatni o‘quvchining o‘zi amalga 
oshirishi zarur.

Metodikaning nazariy asosi sifatida kognitiv, kommunikativ va shaxsni rivojlantiruvchi yondashuvlardan 
foydalanildi. Kognitiv yondashuv o‘quvchining matnni qayta ishlash, tahlil qilish va yangi bilimlarni avvalgi 
tajribasi bilan bog‘lash jarayonlarini hisobga oladi. Kommunikativ yondashuv matn bilan muloqotni, fikr alma
shishni hamda o‘z nuqtai nazarini asoslab ifodalashni ta’kidlaydi. Shaxsni rivojlantiruvchi yondashuv esa o‘quv
chining emotsional, ma’naviy va ijodiy rivojlanishini nazarda tutadi.

TAHLIL VA NATIJALAR
Badiiy matnlar orqali o‘qish kompetensiyalarini takomillashtirish bir necha o‘zaro bog‘liq yo‘nalishda amalga 

oshirilishi mumkin. Faol o‘qish o‘quvchini matn bilan doimiy muloqotga undaydi. Bu jarayon asosiy g‘oyalarni 
aniqlash, fakt va fikrlarni ajratish hamda matn tuzilishini tushunish ko‘nikmalarini shakllantiradi. Tanqidiy fikrlash 
esa muallifning nuqtai nazari, maqsadi va matndagi dalillarni baholash, o‘z xulosasini asoslash imkonini beradi. 
O‘qish strategiyalarini o‘rgatish o‘quvchiga matnning murakkabligi va o‘z maqsadiga qarab to‘g‘ri yondashuvni 
tanlashga yordam beradi. Lug‘at boyligini oshirish esa yangi so‘z va iboralarni kontekst asosida tushunish 
hamda ularni nutqda qo‘llash malakasini rivojlantiradi.

Adabiyot darslarida interfaol usullar alohida ahamiyat kasb etadi. “Klaster” metodi matnning asosiy g‘oya
lari o‘rtasidagi bog‘liqlikni ko‘rishga yordam beradi. O‘quvchi markaziy tushunchani yozib, undan tarqaluvchi 
bog‘lanishlarni chizadi, shu orqali matnning tuzilishini vizual tarzda anglaydi. “BBB” jadvali (Bilaman – Bilmoq-
chiman – Bildim) o‘quvchiga matnni o‘qishdan oldin, o‘qish jarayonida va o‘qib bo‘lgandan keyin o‘z bilimlarini 
tizimlashtirish imkonini yaratadi. Ushbu usul o‘quvchini ongli o‘qishga undaydi hamda uning avvalgi bilimlarini 
faollashtiradi. “INSERT” metodi o‘qish jarayonida o‘quvchining shaxsiy munosabatini belgilash va tahlil qilishga 
xizmat qiladi. Bunda o‘quvchi matnda tushungan, tushunmagan yoki hayron qolgan o‘rinlarni maxsus belgilar 
yordamida qayd etadi. Munozara esa fikr almashish, boshqalarning nuqtai nazarini tinglash va o‘z fikrini himoya 
qilish orqali tanqidiy tafakkurni rivojlantiradi. Mazkur usullar o‘quvchini passiv tinglovchidan faol ishtirokchiga 
aylantiradi.

Kognitiv yondashuvlar ham samarali natijalar beradi. Matnni qismlarga ajratib tahlil qilish, ko‘proq savollar 
berish, muammolarni hal qilish va yangi g‘oyalar ishlab chiqish o‘quvchining matnni chuqurroq tushunishiga 
yordam beradi. O‘qituvchi o‘quvchilarga matnning har bir qismi bo‘yicha savollar berishi hamda ularni o‘zaro 
bog‘lashga undashi mumkin. Interfaol o‘qish, ya’ni guruhlarda muhokama qilish va debatlar tashkil etish, o‘quv
chilarni bir-biridan o‘rganishga hamda o‘z fikrlarini erkin ifodalashga undaydi. O‘qish texnikalarini o‘rgatish esa 
tez va samarali o‘qish malakasini shakllantiradi. Masalan, matnni avval ko‘zdan kechirish, keyin diqqat bilan 
o‘qish, so‘ng asosiy fikrlarni ajratish kabi bosqichlar o‘quvchiga matn bilan ishlashni yengillashtiradi. Badiiy 
matnning o‘ziga xosligi shundaki, u nafaqat til boyligini oshiradi, balki o‘quvchining emotsional dunyosini 
boyitadi, ijodiy tasavvurini kengaytiradi hamda murakkab ijtimoiy-falsafiy masalalar haqida mushohada yuri
tishga undaydi. She’r va hikoyalar orqali o‘quvchi o‘z his-tuyg‘ularini ifodalashni hamda adabiy til me’yorlarini 
mukammalroq o‘zlashtirishni o‘rganadi. Badiiy asarlar til madaniyatini oshiradi, empatiya tuyg‘usini rivojlan-
tiradi, turli his-tuyg‘ularni anglash va ularga munosabat bildirish ko‘nikmasini shakllantiradi. O‘quvchi qahra-
monning ruhiy holatini tushunishga, uning tanlovlarini baholashga va ularni o‘z hayotiy tajribasi bilan solishti
rishga o‘rganadi. Bu jarayon nafaqat o‘qish kompetensiyasini, balki shaxsning har tomonlama rivojlanishini 
ham ta’minlaydi.

Adabiyot darsida badiiy matn bilan ishlash jarayonida o‘qituvchi bir necha muhim vazifani bajaradi. Avvalo, 
u o‘quvchini matnga “kirishga” tayyorlaydi, ya’ni avvalgi bilimlarini faollashtiradi va qiziqishini uyg‘otadi. Keyin-
chalik o‘qish jarayonini yo‘naltiradi, savollar beradi hamda munozarani tashkil etadi. Nihoyat, o‘quvchilarning 
xulosalarini umumlashtirib, yangi bilimlarni mustahkamlaydi. Bu jarayonda o‘qituvchi o‘z fikrini majburan sing-
dirmasligi, aksincha, o‘quvchilarni mustaqil xulosa chiqarishga undashi muhim. Faqat shundagina o‘qish 
kompetensiyasi samarali rivojlanadi. Pedagogik kuzatuvlar va amaliy tajriba shuni ko‘rsatadiki, badiiy matn 

bilan tizimli ishlash o‘quvchilarning matnni chuqurroq tushunish, mustaqil tahlil qilish hamda o‘z fikrini asosli 
bayon etish qobiliyatini sezilarli darajada rivojlantiradi. Bu jarayon nafaqat maktab darslarida, balki keyinchalik 
mustaqil bilim olish va hayotiy vaziyatlarda matn bilan ishlashda ham foydali bo‘ladi. O‘qish kompetensiyalarini 
takomillashtirish metodikasi o‘quvchilarga nafaqat ta’lim jarayonida, balki kundalik hayotda ham muvaffaqiyatli 
faoliyat yuritishga yordam beradi. Chunki zamonaviy jamiyatda matn bilan ishlash, uni tahlil qilish va baholash 
qobiliyati har bir inson uchun zarur kompetensiyalardan biridir.

Badiiy matnlar yordamida tilni chuqurroq o‘rganish, uning estetik va intellektual jihatlarini anglash imkoni-
yatlari yaratiladi. Ular o‘quvchilarga nutqni tinglash va anglash, so‘z boyligini oshirish hamda nutqiy faoliyatni 
rivojlantirishda yordam beradi. Matndan olingan ma’lumotlarni umumlashtirish, yangi xulosalarga kelish, tahlil 
qilish va sintetik fikrlash qobiliyatini rivojlantirish badiiy matn bilan ishlashning muhim natijalaridan hisoblanadi. 
Har bir badiiy asar o‘quvchining tafakkurini turli yo‘nalishlarda rivojlantiradi. Masalan, lirik asarlar emotsional 
sezgirlikni, epik asarlar tahliliy tafakkurni, dramatik asarlar esa dialogik muloqot va ziddiyatlarni anglash qobili-
yatini shakllantiradi.

Shuningdek, badiiy matnlar o‘quvchining madaniy anglashini ham kengaytiradi. Har bir asar o‘z davri, 
muhiti va muallifining dunyoqarashini aks ettiradi. O‘quvchi bu orqali nafaqat tilni, balki tarixni, inson ruhiyatini 
hamda ijtimoiy munosabatlarni ham o‘rganadi. Bu esa empatiya, bag‘rikenglik va madaniy sezgirlikni rivojlanti-
radi. Shu bois adabiy ta’limda badiiy matnlardan foydalanish nafaqat o‘qish kompetensiyasini, balki shaxsning 
umumiy madaniy saviyasini ham yuksaltiradi. Amaliyotda o‘qituvchi badiiy matnni tanlashda bir qator omillarni 
hisobga olishi lozim.

Matn o‘quvchilarning yoshiga, qiziqishlariga va til tayyorgarligi darajasiga mos bo‘lishi, ayni paytda ularni 
yangi g‘oyalar hamda his-tuyg‘ular bilan tanishtirishi zarur. Juda sodda matn o‘quvchilarda qiziqish uyg‘ot-
masa, haddan tashqari murakkab matn esa uni tushunishda qiyinchilik tug‘dirishi mumkin. Shu bois o‘qituv
chi darsdan oldin matnni sinchiklab o‘rganib, savollar va topshiriqlar tizimini oldindan rejalashtirishi muhimdir. 
O‘qish kompetensiyasini rivojlantirish jarayonida baholash ham alohida ahamiyatga ega. Baholash faqat to‘g‘ri 
yoki noto‘g‘ri javobni aniqlash emas, balki o‘quvchining fikrlash jarayonini, matnga munosabatini va mustaqil 
xulosalarini kuzatishdan iborat. O‘qituvchi og‘zaki javoblar, yozma ishlar hamda guruh muhokamalari orqali 
o‘quvchining rivojlanish dinamikasini kuzatishi mumkin. Bu jarayonda o‘quvchini rag‘batlantirish va uning har 
bir muvaffaqiyatini e’tirof etish muhim pedagogik ahamiyat kasb etadi.

XULOSA
Xulosa qilib aytganda, adabiy ta’limda badiiy matnlar orqali o‘qish kompetensiyalarini takomillashtirish 

metodikasi o‘quvchilarning chuqur o‘qish, tahlil qilish va ijodiy yondashuv ko‘nikmalarini rivojlantirishda sama-
rali vosita ekanligi tasdiqlandi. Taklif etilgan yondashuvni adabiyot darslarida muntazam qo‘llash tavsiya etiladi. 
U o‘quvchilarda mustaqil o‘qish, tahlil qilish va o‘z fikrini asosli ifoda etish malakalarini shakllantirishga xizmat 
qiladi. Mazkur metodika o‘quvchilarning yosh xususiyatlari hamda matnning murakkablik darajasiga qarab 
moslashtirilishi mumkin. Shu sababli undan turli sinflarda samarali foydalanish mumkin. 

Badiiy matnlar o‘qish kompetensiyalarini takomillashtirishning samarali vositalaridan biridir. Ulardan foyda-
lanish orqali o‘quvchilarning til madaniyati, fikrlash qobiliyati va ma’naviy dunyosi boyiydi. Shu bois o‘qituv
chilar badiiy matnlarni dars jarayonida samarali va maqsadga muvofiq tarzda qo‘llashlari zarur. Bu esa o‘quv
chilarning mustaqil o‘qish malakalarini shakllantirish va rivojlantirishga katta hissa qo‘shadi. O‘qituvchi matnni 
tanlashda o‘quvchilarning qiziqishlari, yosh xususiyatlari va dars maqsadini hisobga olishi, o‘quv jarayonida esa 
ularni faol ishtirok etishga undashi lozim.

Ta’limda menejment

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00



AKTABGACHA VA
AKTAB TA’LIMI

AKTABGACHA VA
AKTAB TA’LIMI

513

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

2026-yil, iyul, 7(3)-son

2026. №7(3)

Mas’ul muharrir: Ramzidin Ashurov
Ingliz tili muharriri: Murod Xoliyorov
Musahhih: Alibek Zokirov
Sahifalovchi va dizayner: Iskandar Islomov

 © Materiallar ko‘chirib bosilganda “Maktabgacha va maktab ta’limi” jurnali manba sifatida 
ko‘rsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Manzilimiz: Toshkent shahar, Yunusobod tumani
19-mavze, 17-uy. 

“Maktabgacha va maktab ta’limi” jurnali 26.09.2023-yildan 
O‘zbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№C–5669363 reyestr raqami tartibi bo‘yicha ro‘yxatdan o‘tkazilgan.

 Litsenziya raqami: № 136361.


